
DESENVOLVEMENTO

Mancomun.org pon á cabeza a Galiza na difusión do software libre

no estado
09.05.2007 Galiza é a cuarta comunidade en empresas implantadoras de Software Libre superando en número
a Euskadi e en proporción a Madrid e Cataluña

Mancomun.org pon a disposición de todos os galegos un computador completamente no noso idioma cun escritorio,
programa de ofimática, navegador web e programa de mensaxería completamente adaptados ao noso idioma.

Santiago de Compostela, 9 de maio de 2007. Mancomun.org, a iniciativa da Consellaría de Innovación e Industria
para promover e difundir o Software Libre, cumpre un ano como axente catalizador dos diferentes proxectos sobre
Software Libre existentes en Galiza. Coincidindo coa existencia desta iniciativa os eventos de difusión celebrados
desde hai un ano, máis de 90, duplicaron aos que tiveron lugar no bienio anterior.  Durante o ano de actividade de
Mancomun.org a PEME, o ensino non universitario e a administración local tomaron conciencia da existencia dunha
alternativa tecnolóxica máis innovadora, de menor custe e cunha maior capacidade de adaptación ás necesidades
dos usuarios.     
  
O proxecto de Innovación e Industria orienta a súa actividade en catro direccións principais: conseguir desenvolver
unha industria local de software competitiva, aumentar a produtividade das PEME a través de tecnoloxías
innovadoras, adaptables e gratuítas, introducir as TIC nos centros de ensino e conseguir un importante aforro nos
custes tecnolóxicos da administración garantindo ademais a independencia tecnolóxica e o consumo responsable por
parte do sector público.    

Mancomun.org publicou no seu portal máis de 900 noticias converténdose nun punto de encontro da comunidade do
Software Libre en todo estado. Tendeu tamén pontes de colaboración coas tres universidades para o
desenvolvemento de software de mellora da accesibilidade e de xestión da PEME e cos colectivos de promoción do
GNU/Linux para organizar uns 40 actos ata o final do ano.   Mancomun.org ofrece asesoramento a todo tipo de
iniciativas sociais, educativas e empresariais que empreguen Software Libre. 

Achegando o galego á Sociedade da Información

O Software Libre permite ademais adaptar e traducir calquera programa informático de xeito libre e gratuíto.
Actualmente calquera ten acceso a un sistema operativo totalmente en galego, cun programa de oficina coas
principais aplicacións (procesador de texto, follas de cálculo, presentación...), xestor de correo, navegador web e
programa de mensaxería. Mancomun.org coordinou a tradución duns 70 programas informáticos en galego que
cobren as necesidades básicas de calquera usuario. 

Destaca o caso de éxito do OpenOffice.org, un conxunto de programas de oficina, totalmente en galego que
incorpora un corrector ortográfico e, en breve, un gramatical. Máis de 45.000 persoas accederon ben a través do
portal de Mancomun.org ou dos CD proporcionados pola Consellaría a esta ferramenta de importancia estratéxica.
Cabe salientar que 1.500 OpenOffice.org foron distribuídos por todos os centros de ensino non universitario de
Galiza. 

Mancomun.org busca impulsar unha comunidade de tradutores que adapten os programas á nosa lingua a través do
seu portal. As consellarías de Innovación e Industria e Educación colaboraron nun curso para profesores de ensino
non universitario para formar aos profesores na tradución de software e, deste xeito, proporcionar ferramentas aos
docentes para realizar o seu labor de xeito eficiente na sociedade da información.  Tamén se traballa en
Mancomun.org para proporcionar ás empresas galegas ferramentas gratuítas en galego que axuden a aumentar a
súa produtividade e á normalización lingüística.       

O Software Libre

O Software Libre son todas aquelas aplicacións informáticas que poden ser distribuídas e modificadas de xeito libre.
Representa un modelo innovador de entender o Software e que contribuíu ao éxito das empresas informáticas da
India e o norte de Europa. A Unión Europea considera estratéxico dentro da Axenda de Lisboa a creación dunha
industria do software baseada no Software Libre para crear innovación, emprego e riqueza. 

Representa tamén a gran oportunidade para Galiza de superar a fenda dixital a través dun modelo tecnolóxico na
vangarda, máis produtivo e que respecta a nosa realidade lingüística e cultural. Galiza é a cuarta comunidade en
empresas implantadoras de Software Libre superando en número a Euskadi e en proporción a Madrid e Cataluña
segundo o III Libro Blanco del Software Libre.

Tanto o Pacto de Goberno da Xunta de Galicia como o Plan Estratéxico Galego da Sociedade da Información
(PEGSI) recollen a necesidade de que a administración se axeite aos estándares abertos e de promover o código
aberto entre os cidadáns.    


